
Noyabrın 10-da müzəffər Ali Baş 
Komandanımız İlham Əliyevin xalqa 
verdiyi növbəti müjdə hər kəsin ürəyini 
dağa döndərdi. Azərbaycan Ordusu öz 
xilaskar missiyasını uğurla yerinə yetirdi. 
Söz yox ki, həmin günə qədər işğalçı 
ölkənin rəhbərliyi üç dəfə ağ bayraq 
qaldırmış və humanitar atəşkəsə razılığı-
nı bildirmişdi. Ancaq, buna baxmayaraq, 
atəşkəsi yenə də pozmuş, dinc əhalini 
hədəfə alaraq, cəbhə bölgəsindən xeyli 
kənarda yerləşən, Dağlıq Qarabağla 
heç bir əlaqəsi olmayan Azərbaycanın 
qədim şəhəri olan Gəncəni, eləcə 
də Mingəçeviri ballistik raketlərdən, 
müharibə qanunlarına və Cenevrə 
Konvensiyasına zidd olan kasetli bom-
balardan atəşə tutmuşdu. Nəticədə 
çoxlu sayda mülki əhali qətlə yetirildi və 
yaralandı. Yaşayış məntəqələri və digər 
obyektlər dağılıb, yararsız hala düşdü. 
Qətlə yetirilənlər arasında uşaqların, qa-
dınların və qocaların olması Ermənistan 
rəhbərliyinin faşizm ideologiyasına 
sadiqliyindən xəbər verirdi. Çünki tarixdən 
də bəllidir ki, günahsız insanlara qarşı 
yalnız faşistlər amansız və qəddar olub. 
Bu gün Ermənistan həmin yolu özünün 
dövlət siyasətinə çevirib.

Ermənistanın işğal siyasətindən, 
“böyük Ermənistan” yaratmaq iddiasın-
dan əl çəkməməsinə baxmayaraq, 30 
ilə yaxın yurd həsrətinə son qoyuldu. 
İşğaldan azad olunmuş ərazilərimizdəki 
dağıntılar erməni vandalizminin sübu-
tudur. BMT Təhlükəsizlik Şurası kimi 
mötəbər bir qurumun və ATƏT-in Minsk 
qrupu həmsədrlərinin (bu həmsədrlərin 
dünyanın ən güclü dövlətlərinin olması 
hər kəsə bəlidir) 27 il ərzində icra edə 
bilmədiklərini möhtərəm Prezidentimiz 44 
gün ərzində yerinə yetirdi. 

Məlum olduğu kimi, 1993-cü ildə 
BMT Təhlükəsizlik Şurası Ermənistan 
qoşunlarının işğal etdikləri Azərbaycan 
ərazilərindən qeyd-şərtsiz çıxarması 
ilə əlaqədar 4 qətnamə qəbul edib. 
ATƏT-in Minsk qrupunun həmsədrləri 
isə Ermənistan – Azərbaycan, Dağlıq Qa-
rabağ münaqişəsinin nizamlanmasında 
vasitəçilik missiyasını üzərinə götürüblər. 
Ancaq dünyada baş alıb gedən ikili 
standartlar Ermənistanın işğal siyasətinin 
qarşısını almaqda ciddi maneə yaratdı. 

Bu illər ərzində BMT Təhlükəsizlik Şu-
rasının Azərbaycanın işğal altındakı bütün 
ərazilərindən ermənilərin dərhal, tamamilə 
və qeyd-şərtsiz çıxarılmasını tələb edən 
qətnamələrinə etinasızlıq göstərən 
mənfur qonşularımızın layiqli cavabı 
verildi. Müzəffər Ali Baş  Komandanımız 

İlham Əliyev həm status-kvonu, həm 
də təmas xəttini ləğv etdi. Dövlət başçı-
mızın rəhbərliyi ilə Azərbaycan Ordusu 
44 gün ərzində tarixi ədaləti bərpa etdi. 
İşğal etdikləri torpaqlarımızda “keçilməz 
sədlər” quran və bu əraziləri qaytarmağı 
ağıllarına belə gətirməyən işğalçı ölkə 
rəhbərliyinə strateji təmkin nümayiş 
etdirən, Azərbaycanın əzəli torpaqları-
nı işğaldan azad edəcəyinə bir an belə 
şübhə etməyən, yeni çağırışlara adekvat 
cavab verməyə qadir olan müasir dövlət, 
xüsusən ordu quruculuğuna ciddi önəm 
verən möhtərəm Prezidentimizin istər 
cəbhə, istər diplomatiya, istərsə də infor-
masiya sahələrindəki qələbələri ermənilər 
üçün faciəvi oldu.

Azərbaycan Ordusunun sentyabrın 
27-də Qarabağda başladığı uğurlu əks-
həmlə əməliyyatı nəticəsində  noyabrın 
9-dək 5 şəhər, 4 qəsəbə, 300-dən 
artıq kənd, onlarca strateji əhəmiyyətli 
yüksəklik işğaldan azad olundu.  Noyabrın 
10-da Azərbaycan Prezidentinin, 
Ermənistanın baş naziri və Rusiya Prezi-
dentinin münaqişə zonasında atəşin və 
bütün hərbi əməliyyatların tam dayan-
dırılması barədə imzaladıqları bəyanat 
qələbəmizi rəsmiləşdirdi və Ermənistanın 
rəsmən məğlub olduğunu təsdiqlədi. 

Qazanılan bu qələbədə ədliyyə 
işçilərinin də zəhmət payı var. Bu işdə 
informasiya mübarizəsinin böyük rolu 
olduğu hər kəsə bəllidir. Dövlətimizin 
başçısı dünyanın 30-dan çox aparıcı 
kütləvi informasiya vasitələrinə müsahibə 
verərək Ermənistan rəhbərliyinin, eləcə 
də onun havadarlarının iç üzünü açdı. 
Ədliyyə naziri cənab Fikrət Məmmədovun 
Ermənistanın Azərbaycana qarşı hərbi 
təxribatı ilə bağlı xarici həmkarlarına 
müraciəti dövlət başçımızın informasiya 
cəbhəsindəki yorulmaz fəaliyyətinin dava-
mı kimi qiymətləndirilir. Həmin müraciətdə 
Ermənistan silahlı qüvvələrinin 
Azərbaycana qarşı növbəti hərbi təxribatı 
ilə bağlı xarici ölkələrin ədliyyə nazirlərinə 
faktlara istinadən ətraflı məlumat verildi. 
Müraciətdə qeyd edilirdi ki, 30 ildən artıq 
davam edən Ermənistan-Azərbaycan, 

Dağlıq Qarabağ münaqişəsi milyondan 
çox insanın taleyinə ciddi təsir göstərmiş 
faciəvi nəticələrə səbəb olub. Həmçinin 
respublikamızın tarixi torpaqlarına ərazi 
iddiaları irəli sürən Ermənistanın 90-
cı illərin əvvəllərində hərbi təcavüzə 
başladığı, Azərbaycan əhalisinin etnik 
təmizləməsini həyata keçirərək Dağlıq 
Qarabağı və ətraf yeddi rayonu işğal et-
diyi, bir milyon insanın qaçqın və məcburi 
köçkünə çevrildiyi bildirilirdi.

Həmçinin Prezident İlham Əliyevin 
BMT-nin Baş Assambleyasının 75-ci 
sessiyasında çıxışı zamanı bu məsələləri 
ətraflı şəkildə və təkzibolunmaz faktlarla 
dünya ictimaiyyətinin diqqətinə çatdırdığı 
da öz əksini tapıb. Hadisələrin pik həddi 
isə bu il sentyabrın 27-də Ermənistan 
silahlı qüvvələrinin hərbi mövqelərimizi 
və ən dəhşətlisi, yaşayış məntəqələrimizi 
və dinc sakinlərimizi qəsdən və 
məqsədyönlü şəkildə ağır artilleriya 
qurğularından atəşə tutmağa başlaması 
olub. Xüsusilə qeyd edilib ki, Ermənistan 
ərazisindən endirilən bu zərbələr ölkəmizi 
cavab zərbəsinə təhrik edərək üçüncü 
ölkələri hərbi əməliyyatlara cəlb etmək 
məqsədini daşıyıb.

Müraciətin sonunda ədalət 
mühakiməsinə və ədliyyəyə məsul şəxs 
olaraq, həmkarlarının bu məsələdə 
iştiraksız qalmayacaqlarına və beynəlxalq 
hüququn görünməmiş pozuntularına qar-
şı öz səlahiyyətləri çərçivəsində  müvafiq 
tədbirlər görəcəklərinə əminlik ifadə 
olunub.

Bütün bunlardan sonra qürurla qeyd 
etmək istərdim ki, Azərbaycan dünya-
nın inkişaf etmiş ölkələrindən biri, ən 
güclü orduya malik olduğunu bir daha 
təsdiqlədi. Bu şanlı qələbə 102-ci ilini 
qeyd etdiyimiz ədliyyə işçilərinin peşə 
bayramında bizə ən böyük töhfə oldu. 

Yeri gəlmişkən, qeyd edim ki, ulu öndər 
Heydər Əliyevin 11 noyabr 2000-ci il 
tarixli sərəncamı ilə 22 noyabr Ədliyyə 
İşçilərinin Peşə Bayramı Günü kimi 
müəyyən edilmişdir. Ədliyyə işçilərində 
və hakimlərdə mənəvi stimul yaradıl-
ması məqsədilə onların peşə bayramı 
gününün müəyyən edilməsinə təşəbbüs 
göstərilərək 22 noyabr – 1918-ci ildə 
Azərbaycan Demokratik Respublika-
sı Ədliyyə Nazirliyinin Əsasnaməsinin 
təsdiq edildiyi günün ədliyyə işçilərinin 
peşə bayramı günü kimi təsis edilməsi 
üçün ulu öndər Heydər Əliyevə müraciət 
edilmiş və müdrik şəxsiyyət də bu günü 
öz sərəncamı ilə rəsmiləşdirmişdir. 

Müstəqil dövlətimizin ədliyyə tarixinin 
ən şərəfli anları 1918-ci ildə Azərbaycan 
Demokratik Respublikasının yaranma 
tarixi ilə başlanır. Belə ki, Azərbaycan 

Xalq Cümhuriyyəti yaranışını elan edən 
gün – 1918-ci il may ayının 28-də Ədliyyə 
Nazirliyi təsis olunmuşdur. Nazirlik öz 
işinə, ilk növbədə, ədliyyə strukturlarının, 
məhkəmələrin və istintaq sahələrinin 
bərpası ilə başlamışdır. Ondan sonra 
gərgin və çətin fəaliyyət nəticəsində 
məhkəmə aparatları tədricən bərpa 
edilmiş, binalar qaydaya salınmış, ciddi 
problemlərin yaranmasına baxmayaraq, 
hüquq ədəbiyyatı kitabxanası və 6 aylıq 
hüquq kursları təşkil edilmişdir. Həmçinin, 
ədliyyə orqanları və məhkəmələrin 
fəaliyyəti ilə bağlı bir sıra qərarların qəbul 
edilməsinə, bu sahədə hüquqi bazanın 
yaradılmasına nail olunmuşdur.  1918-ci 
il noyabr ayının 14-də Azərbaycan 
Məhkəmə Palatasının Əsasnaməsinin, 
noyabrın 22-də isə Ədliyyə Nazirliyi-
nin Əsasnaməsinin təsdiq edilməsi bu 
sahədə irəliyə doğru atılan mühüm addım 
olmuşdur.

AXC-nin süqutundan sonra –  1920-ci 
il mayın 13-də Ədliyyə Nazirliyi ləğv 
edilmiş, əvəzində Xalq Ədliyyə Komis-
sarlığı yaradılaraq, onun səlahiyyətlərinə 
qanunvericilik layihələrinin hazırlan-
ması, məhkəmə işçilərinin seçilməsi, 
təlimatlandırılması və onlara inzibati 
rəhbərlik edilməsi, qanunçuluğa ali 

nəzarət və istintaqın aparılması daxil edil-
mişdir. Lakin, 1930-cu ildə bu komissarlıq 
da ləğv edilmiş, onun funksiyaları pro-
kurorluq, Ali Məhkəmə, Mərkəzi İcraiyyə 
Komitəsinə və digər orqanlara verilmişdir.

Müdrik dövlət xadimi Heydər Əliyevin 
Azərbaycana rəhbərliyi dövründə Ədliyyə 
Nazirliyinin yenidən yaradılmasına xüsusi 
önəm verildi. Ulu öndər respublikamızda 
qayda-qanunun yaradılmasını, məhkəmə-
hüquq sisteminin formalaşdırılmasını, hü-
quqi bazanın təşkilini dövlət idarəçiliyinin 
əsas atributlarından biri hesab edir-
di. Bütün bunları diqqət mərkəzində 
saxlayaraq, 27 oktyabr 1970-ci ildə 
Azərbaycan SSR Ali Sovetinin qərarı ilə 
Ədliyyə Nazirliyi təsis edildi və bununla 
da Azərbaycan ədliyyə tarixində yeni 
mərhələnin əsası qoyuldu. Bundan sonra 
respublikamızda Ədliyyə Nazirliyinin sabit 

fəaliyyət göstərməsi üçün əlverişli şərait 
yaradıldı. Nazirlik tərəfindən məhkəmə 
orqanlarına təşkilati rəhbərlik həyata 
keçirilmiş, əhaliyə hüquqi yardım getdikcə 
yaxşılaşdırılmış, notariat fəaliyyətinin və 
məhkəmə ekspertizalarının aparılması 
təmin edilmişdir. İllər keçdikcə ədliyyə işi 
təkmilləşdirilərək onun gələcək inkişafı 
üçün davamlı zəmin yaranmışdır.

Azərbaycan dövlət müstəqilliyini 
bərpa etdikdən və ulu öndər Heydər 
Əliyev ölkə rəhbərliyinə gəldikdən 
sonra ədliyyə orqanlarının işinin müasir 
tələblər səviyyəsinə qaldırılması üçün 
əsaslı tədbirlər həyata keçirildi, nazirli-
yin cəmiyyətdə rolu və əhəmiyyəti artdı, 
səlahiyyəti genişləndi.

Ulu öndər Heydər Əliyevin xalqımız 
qarşısında ən böyük xidmətlərindən biri 
1995-ci ildə müstəqil Azərbaycanın ilk 
Konstitusiyasının qəbul edilməsinə nail 
olmasıdır. Bundan sonra Hüquqi İslahat 
Komissiyasının yaradılması və səmərəli 
fəaliyyəti nəticəsində məhkəmə və 
hüquq-mühafizə orqanlarının fəaliyyətini 
tənzimləyən yeni qanunvericilik aktla-
rının qəbul edilməsi ədliyyə sisteminin 
sürətli inkişafına zəmin yaratdı və nazirlik 
dövlətin hüquq siyasətini həyata keçirən 
əsas orqanlardan birinə çevrildi.

Ulu öndər Heydər Əliyev  siyasi 
məktəbinin ən layiqli davamçısı olan 
Prezident İlham Əliyevin ölkəyə 
rəhbərliyindən sonra ədliyyə sistemi 
yeni, müasir mərhələyə qədəm qoydu. 
Dövlətimizin başçısı tərəfindən nazirliyin 
yeni əsasnaməsi təsdiq olunaraq, ona 
hüquq-mühafizə orqanı statusu verildi. 
Ədliyyə və məhkəmə sisteminin inkişafı 
və müasirləşdirilməsi barədə proqram 
xarakterli fərmanların imzalanması, 
“Məhkəmə-Hüquq Şurası haqqında” Qa-
nunun qəbul olunması, ədliyyənin inkişafı 
üzrə xüsusi Dövlət Proqramının təsdiq 
edilməsi bu sahənin inkişafına mühüm 
töhfələr bəxş etdi. 

Bütün sahələrdə olduğu kimi, ədliyyə 
sistemində də əsaslı islahatlar aparıldı 
və yeni qurumlar yaradıldı, qanunvericilik 
aktları qəbul edildi. Milli Məclisin 2006-cı 
il 26 may tarixli iclasında qəbul edilən 
“Ədliyyə orqanlarında qulluqkeçmə haq-
qında” Azərbaycan  Respublikasının Qa-
nunu , Prezident İlham Əliyevin  2006-cı 
il avqustun 17-də imzaladığı “Ədliyyə 
orqanlarının inkişafı haqqında” Fərman, 
digər qanunvericilik aktları ədliyyə orqan-
larında, idarələrində və təşkilatlarında, 
penitensiar xidmətdə qulluqkeçmə 
qaydalarını və şərtlərini, bu orqanların 
işçilərinin hüquqi vəziyyətinin əsaslarını 
müəyyənləşdirdi.

Möhtərəm Prezidentimizin rəhbərliyi 
ilə Azərbaycan ədliyyəsi ölkədə geniş 
vüsət alan məhkəmə-hüquq islahatları 
çərçivəsində daha da müasirləşərək 
yeni-yeni uğurlara imza atmışdır. Ölkə 
rəhbərinin bu sahəyə xüsusi diqqəti 
Azərbaycan ədliyyəsinə böyük etima-
dının və yüksək qayğısının təzahürü 
olmaqla hər bir ədliyyə və məhkəmə işçisi 
tərəfindən xüsusi iftixar hissi və dərin 
rəğbətlə qarşılanmışdır. 

Son illər dövlət başçısının təşəbbüsü 
ilə qəbul edilmiş yeni qanunlarla 
məhkəmə hakimiyyətinin müstəqilliyi 
daha da möhkəmləndirilmiş, Məhkəmə-
Hüquq Şurasının səlahiyyətləri xeyli 
genişləndirilmiş, o cümlədən, hakimlərin 
təyinatında, səlahiyyətlərinə xitam 
verilməsində, onların fəaliyyətinə kənar 
müdaxilələrin qarşısının alınmasında, 
onların yüksək peşəkarlığından digər 
aidiyyəti sahələrdə də bəhrələnilməsi 
üçün imkan yaradılmışdır. Möhtərəm 
Prezidentimizin yüksək diqqətində olduğu 
daim hiss edilən Azərbaycan ədliyyəsi 
günbəgün müasirləşir. Nazirlik üzərinə 
düşən vəzifələri layiqincə yerinə yetirmək 
üçün ardıcıl və məqsədyönlü işlər görür.

Azərbaycanın bütün ədliyyə işçiləri 
dövlət başçısının ətrafında sıx birləşib. 
Bu birlik Ermənistan üzərindəki 
qələbəmizin təmin olunmasında böyük 
rol oynadı. Möhtərəm Prezidentimizin 
noyabrın 10-da xalqa müraciətində dediyi 
sözlər – “Bu gün böyük qürur hissi ilə 
deyə bilərik ki, Füzuli bizimdir, Cəbrayıl 
bizimdir, Zəngilan bizimdir, Qubadlı 
bizimdir, Ağdam bizimdir, Laçın bizimdir, 
Kəlbəcər bizimdir, Şuşa bizimdir, Qara-
bağ bizimdir, Qarabağ Azərbaycandır! 
Eşq olsun Azərbaycan xalqına! Yaşasın 
Azərbaycan!” hər bir ədliyyə işçisinə peşə 
bayramında ən qiymətli hədiyyədir. 

Səadət İSMAYILOVA,  
Azərbaycan Respublikası Ədliyyə 

Nazirliyinin Nərimanov Rayon Qeydiyyat 
Şöbəsinin rəisi, ədliyyə müşaviri,  

hüquq elmləri üzrə fəlsəfə doktoru

17 noyabr 2020-ci il, çərşənbə axşamı6
22 noyabr – Ədliyyə İşçilərinin Peşə Bayramı Günü

Ədliyyə işçiləri Prezidentin 
ətrafında sıx birləşiblər

Azərbaycanda ədliyyə sisteminin xalqımızın müstəqillik 
uğrunda mübarizəsini, onun şanlı keçmişini əks etdirən 
zəngin tarixi var. Peşə bayramımızı heç vaxt builki 

qədər sevinclə, təntənə və ifrixarla qarşılamamışdıq. Axı, 
ədliyyə sisteminin yaranmasının 102-ci ildönümü xalqımız, 
dövlətimiz, eləcə də dünya azərbaycanlıları üçün çox əlamətdar, 
müstəqillyimiz tarixində əbədi olacaq bir gününün – Qələbə 
Gününün xoş təsirindən ayılmadığımız vaxta təsadüf edir.   2020-ci  
ilin noyabrın 10-u Azərbaycanın müstəqillik tarixinə qızıl hərflərlə 
yazıldı. Məhz həmin gün möhtərəm Prezidentimiz, Ali Baş 
Komandan İlham Əliyev Azərbaycan Ordusunun Ermənistan silahlı 
qüvvələri üzərindəki şanlı qələbəsini rəsmən elan etdi. 

Azərbaycanın xalça sənətinin UNESCO-nun Qeyri-Maddi Mədəni 
İrs Siyahısına salınmasının 10 illiyi münasibətilə tədbir keçirilib

 � Noyabrın 16-da Azərbaycan Milli Xalça Muzeyində 
Azərbaycanın ənənəvi xalçaçılıq sənətinin UNESCO-nun 
Qeyri-Maddi Mədəni İrs üzrə Reprezentativ Siyahısına daxil 
edilməsinin 10 illiyi münasibətilə tədbir keçirildi. 

Tədbirdən əvvəl Vətən 
müharibəsində həlak olan şəhidlərin 
ruhu bir dəqiqəlik sükutla yad edilib.

Muzeyin direktoru Şirin Məlikova 
şanlı qələbəmiz münasibətilə tədbir 
iştirakçılarını təbrik edib. Bildirib ki, 
tədbir çərçivəsində “Azərbaycan 
Milli Xalça Muzeyi təcrübəsində 
boyanmamış yundan toxunan xal-
çalar” layihəsinin təqdimatı olacaq. 
Təqdim olunan layihə çərçivəsində 
Azərbaycan Milli Xalça Muzeyinin 
kolleksiyasında qorunan beş klassik 
xalçanın – “Şamaxı”, “Xilə-buta”, 
“Xətai”, “Əjdahalı”, “Naxçıvan” xal-
çalarının təbii yunun öz rəngindən 
istifadə edərək replikaları toxu-
nub. Xalçatoxumada bu ən erkən 
texnoloji üsul sayılır. Təbii boyaq 
maddələri ilə boyanma prosesi 
başlanandan sonra bu üsuldan 
daha az istifadə olunurdu. Müasir 
dövr Azərbaycan xalçaçılığında ilk 
dəfə tanınmış xalçaçı-rəssam Cəfər 
Müciri yunun öz təbii rənglərinin 
müxtəlif çalarlarından məharətlə 
istifadə edərək yaratdığı XVII 
əsrdə yaşayıb-yaratmış şair Saib 
Təbriziyə həsr etdiyi xalça hazırda 

Azərbaycan Milli Xalça Muzeyinin 
kolleksiyasında saxlanılır. Yunun 
öz təbii rəngindən istifadə edilərək 
toxunulan xalçalar görünüşünə və 
bədii xüsusiyyətlərinə görə ilk baxış-
dan diqqəti cəlb edir. Azərbaycanda 
xalçaçılıq sənətində Mazex, Qa-
rabağ və Bozax cinsli qoyunların 
yunlarından istifadə edilir.

Qeyd edək ki, bu layihə 
Azərbaycan Milli Xalça Muzeyinin 
Azərbaycan Respublikasında xalça 
sənətinin qorunmasına və inkişaf 
etdirilməsinə dair 2018-2022-ci illər 
üçün Dövlət Proqramının 7.1.2. 
(Ənənəvi çeşnilər əsasında və 
bölgələrin ənənələrinə uyğun naxış 
və rəng ahənginin seçilməsi yolu ilə 
xalq sənətkarlarının bədii və texniki 
iş üsullarının öyrənilməsi və təbliği) 
bəndinin icrası ilə bağlı həyata keçir-
diyi tədbirlərdən biridir.

Tədbirdə mədəniyyət nazirinin 
birinci müavini, nazirin vəzifələrini 
müvəqqəti icra edən Anar Kərimov 
Azərbaycan Respublikasının Prezi-
denti, müzəffər Ali Baş Komandan 
İlham Əliyevin rəhbərliyi ilə rəşadətli 
ordumuzun qazandığı qələbə 

münasibətilə hər kəsi təbrik edib. 
Ölkəmizin ərazi bütövlüyü uğrunda 
canından keçən qəhrəman Vətən 
övladlarına Allahdan rəhmət diləyib. 

Anar Kərimov Azərbaycanın 
ənənəvi xalçaçılıq sənətinin 
UNESCO-nun Bəşəriyyətin Qeyri-
Maddi Mədəni İrs üzrə Reprezen-
tativ Siyahısına daxil edilməsinin 
10 illiyi münasibətilə qonaqları və 
bu sahədə çalışanları təbrik edərək 
onlara yaradıcılıq uğurları arzulayıb. 
Diqqətə çatdırıb ki, Azərbaycanda 
xalçaçılığın tarixi çox qədimdir. 
Onun ilk nümunələrinin meyda-
na gəldiyi dövr eramızdan xeyli 
əvvələ təsadüf edir. Azərbaycan 
mədəniyyətində xalça sadəcə bir 
ev bəzək elementi deyil, o həm də 
bir-birini əvəz edən tarixi dövr və 
üslubları cəmləşdirərək bədii zövqün 
və mentalitetin özünəməxsusluğunu 
əks etdirir. Bu səbəbdəndir ki, hər 
zaman dəyərli qonaqlara qiymətli 
xalçalar hədiyyə edilmişdir.

“Tarix boyu zaman-zaman 
işğala məruz qalan ölkəmizin 
əsrlərlə yaşı olan maddi-mədəni 
nümunələri, o cümlədən, xalçalar 
qarət edilmiş və xarici ölkələrə 
aparılmışdır. Sevindirici haldır ki, 
bu istiqamətdə mühüm irəliləyişlər 
vardır. Belə ki, muzeylər tərəfindən 

xarici muzeylərlə əməkdaşlıq 
əlaqələri qurulur, birgə fəaliyyətlə 
bağlı memorandumlar imzalanır. 
Azərbaycan Milli Xalça Muzeyi 
də öz növbəsində bu istiqamətdə 
mühüm işlər görür.

Dövlətimiz tərəfindən daim 
diqqət və qayğı göstərilən xalça-
çılıq sənətinin inkişafı, beynəlxalq 
arenada tanıdılması, dünya şöhrətli 
muzeylərdə qorunan Azərbaycan 
xalçalarına düzgün atribusiyanın 
verilməsi, xarici hərrac və auksion-
larda satışa çıxarılan xalçalarımızın 
alınaraq ölkəmizə geri qaytarılması 
istiqamətində xüsusilə son 10 ildə 
böyük işlər görülmüşdür. Belə ki, 
"Azərbaycanın ənənəvi xalçaçılıq 
sənəti" 2010-cu ildə UNESCO-nun 
Bəşəriyyətin Qeyri-Maddi Mədəni İrs 
üzrə Reprezentativ Siyahısına daxil 
edilmişdir. Prezident İlham Əliyevin 
müvafiq sərəncamına əsasən 
2017-ci ildə 20-dən çox ölkədən 
mütəxəssislərin iştirakı ilə “Ənənə 
və innovasiyalar” mövzusuna həsr 
olunmuş Azərbaycan xalçası üzrə V 
Beynəlxalq simpozium keçirilmişdir.

Ölkə başçısı tərəfindən imzalan-
mış “Azərbaycan Respublikasında 
xalça sənətinin qorunması və inkişaf 
etdirilməsinə dair 2018-2022-ci illər 
üçün Dövlət Proqramı”nın icrası ilə 
əlaqədar çox əhəmiyyətli nailiyyətlər 
əldə edilib və bu sahədə işlər 
müvəffəqiyyətlə davam etdirilir.

Heydər Əliyev Fondu tərəfindən, 
xüsusilə Azərbaycan Respubli-
kasının Birinci vitse- prezidenti 
Mehriban xanım Əliyevanın 
bilavasitə təşəbbüsü və dəstəyilə 
UNESCO-nun baş qərargahında və 
xarici ölkələrdə Azərbaycan xalça 
sənətinin təbliği məqsədilə çoxsaylı 
layihələr reallaşdırılır. Belə ki, cari il 
yanvarın 29-da Heydər Əliyev Fon-
dunun təşkilatçılığı ilə  UNESCO-nun 
baş qərargahında “Yeni kəşflər: 
Azərbaycan xalçaçılığında yeni 

motivlər” adlı sərgi keçirilmişdir”, – 
deyə Anar Kərimova vurğulayıb.

Hazırda xalqımızın böyük qürur 
və iftixarla şanlı qələbə tarixini yaşa-
dığını qeyd edən natiq Qarabağda 
vaxtilə mövcud olan muzeylərin 
və muzey filiallarının bərpasına 
başlanılacağını bildirib. İllərdir 
doğma məkanından uzaq düşən 
Azərbaycan Milli Xalça Muzeyinin 
Şuşa filialı da öz vətəninə qayı-
dacaq və 30 ilə yaxındır qəribçilik 
həyatı yaşayan xalçalar öz doğma 
yurdunda sərgilənəcəkdir.

Anar Kərimov çıxışının so-
nunda yaxın zamanlarda dünya 
hərraclarında Azərbaycana məxsus 
iki Qarabağ xalçasının da əldə 
edilərək vətənə qaytarılacağını 
diqqətə çatdırıb və bildirib ki, XVIII-
XIX əsrə aid olan bu xalçalar Xalça 
Muzeyinə gətirildikdən sonra geniş 
ictimaiyyətə təqdim olunacaq.

Xarici İşlər Nazirliyinin xüsusi 
tapşırıqlar üzrə səfiri – UNESCO 
üzrə Azərbaycan Respublikasının 
Milli Komissiyasının Baş katibi Elnur 
Sultanov çıxış edərək deyib ki, Qa-
rabağ özünün Quruçay mədəniyyəti 
ilə, Şuşa qalası və zəngin tarixi-
mədəni abidələri ilə Azərbaycanın 
qədim tarixinin simvoludur. Qarabağ 
bəşəriyyətin incilərindən hesab olu-
nan və UNESCO tərəfindən irs si-
yahılarına daxil edilmiş Azərbaycan 
muğamının, tarımızın, kamanımızın, 
xalça sənətimizin, çovqan oyu-
numuzun və bir çox digər qeyri-
maddi mədəni irs nümunələrimizin 
əsrlərcə yaşadıldığı bir məkandır: 
“Bu irs nümunələrindən biri kimi 
Azərbaycan xalçaçılıq sənəti 
10 il öncə UNESCO tərəfindən 
Bəşəriyyətin qeyri-maddi mədəni 
irsinin Reprezentativ Siyahısına 
daxil edilmişdir. Xoş təsadüfdür ki, 
xalçaçılıq sənətimizin 10 illik yubileyi 
həm də UNESCO-nun yaradılması-
nın 75 illik yubileyinə təsadüf edir. 

Azərbaycan 1992-ci ildən təşkilatın 
üzvüdür. Azərbaycan-UNESCO 
əməkdaşlığının əsası xalqımızın 
ulu öndəri Heydər Əliyev tərəfindən 
qoyulmuşdur. Bu əməkdaşlıq 
əlaqələrinin möhkəmləndirilməsi 
siyasəti hazırda dövlət başçısı 
tərəfindən uğurla davam etdirilir. 
UNESCO ilə əməkdaşlığımızın 
genişləndirilməsində, təşkilatın 
ideya və məqsədlərinin beynəlxalq 
səviyyədə və ölkə daxilində təşviq 
edilməsində Azərbaycan Respub-
likasının Birinci  vitse-prezidenti, 
UNESCO-nun xoşməramlı səfiri 
Mehriban xanım Əliyevanın 
müstəsna xidmətləri  vardır. Azərbay-
canın mədəni irs nümunələrinin 
UNESCO siyahılarına daxil edilməsi 
Mehriban xanımın məqsədyönlü 
fəaliyyəti nəticəsində mümkün 
olmuşdur. Bu gün ölkəmizin 
Ümumdünya İrs Siyahısında 3, 
Qeyri-Maddi Mədəni İrsin Reprezen-
tativ Siyahısında 11, Qeyri-Maddi 
İrsin Təcili Qorunma Siyahısında 
isə 2 irs nümunəmiz yer almaq-
dadır. Mehriban xanım Əliyeva 
Azərbaycan xalçaçılıq sənətinin qo-
runması, təbliği və gələcək nəsillərə 
ötürülməsi istiqamətində də böyük 
işlər görmüşdür”.

Elnur Sultanov diqqətə çat-
dırıb ki, 16 noyabr həm də BMT 
tərəfindən Beynəlxalq Tolerantlıq 
Günü kimi qeyd olunmaqdadır. 
Azərbaycan mədəni müxtəlifliyin, 
multikulturalizmin və tolerantlığın 
təbliğinə xüsusi əhəmiyyət verir. 
Fəxrlə deyə bilərik ki, tolerant-
lıq və multikulturalizm ənənələri 
Azərbaycan dövlət siyasətinin bir 
hissəsidir və xalqımızın gündəlik 
həyat tərzidir. Azərbaycanda bütün 
etnik və dini qruplar sülh və əmin-
amanlıq şəraitində yaşayırlar. 

“Azərxalça” Açıq Səhmdar 
Cəmiyyətinin İdarə Heyətinin sədri, 
professor Vidadi Muradov deyib ki, 

ordumuzun qələbəsi ilə biz işğal-
dan azad olunan torpaqlarımızla 
yanaşı, Qarabağın maddi-mənəvi 
mədəniyyətinə, tarixi abidələrinə qa-
yıdırıq. Qarabağ xalçasının yarandı-
ğı, inkişaf etdiyi ərazilərə qayıdırıq. 
Bu illər ərzində Qarabağın xalçası 
çox sınaqlardan üzüağ çıxdı. Qara-
bağın qədim xalçalarının xalqımıza 
məxsusluğu uğrunda mübarizəmiz 
bir gün belə səngimədi.

Vidadi Muradov deyib: “Hazırda 
bütün ölkəmiz, əlaqədar qurumlar, 
vətəndaşlarımız dövlətimizin Qara-
bağa dair bərpa-inkişaf proqramını 
səbirsizliklə gözləyir. Əminik ki, bu 
proqram xalqımızın illərlə Qara-
bağa dair ürəyində olan arzularını 
əks etdirəcək. Azərbaycan xalça-
çılarının da işğaldan azad edilmiş 
ərazilərimizin bərpasında böyük 
xidmətləri olacaqdır”. 2016-cı ildə ya-
radılmış “Azərxalça” Açıq Səhmdar 
Cəmiyyəti haqqında məlumat verən 
İdarə Heyətinin sədri bildirib ki, ha-
zırda respublikamızın 20 rayonunda 
21 xalça emalatxanası, 5 regional 
yun və boyaq bitkilərinin tədarükü 
məntəqəsi fəaliyyət göstərir. 
Azərbaycan xalçalarının Bakı-Abşe-
ron, Qarabağ, Naxçıvan, İrəvan, Qa-
zax-Borçalı, Gəncə, Quba, Şirvan, 
Təbriz kimi 9 qrupunun çeşniləri üzrə 
müxtəlif ölçülü xalçalar toxundu, yerli 
və xarici bazarlara çıxarıldı. 

 “Bu gün Qarabağda yazılan yeni 
tarixin hər səhifəsinə Azərbaycan 
xalçası və xalçaçısı da daxil 
 olmalıdır. Bunun üçün bizim kifayət 
qədər gücümüz, istedadımız var”, –  
deyə “Azərxalça” Açıq Səhmdar 
Cəmiyyətinin İdarə Heyətinin sədri 
vurğulayıb.

Sonunda qonaqlar “Azərbaycan 
Milli Xalça Muzeyi təcrübəsində bo-
yanmamış yundan toxunan xalçalar” 
adlı sərgi ilə tanış olublar.

AZƏRTAC


